Lo caval de la Calquièira

Per Nòstre Dòna d'agost, vint-e-dos joves de la Ribièira anèron a la vòta de Bornhonac. I a de bèlas filhas en Albigès, maurèlas e sens debasses, e sabon dançar en vos abraçant coma cal.


Talament que los vint-e-dos joves s'atardivèron. Sopèron a Bornhonac cadun amb la siá cavalièira. Tenián tota la taula de l'aubèrga. Mangèron de polet rostit e beguèron res que de vin de Galhac. Puèi encara mai dancèron. Passava mai de mièjanuèch quand lo bal s'arrestèt.


Calguèt dire adieussiatz a las joventas e se prometre de se tornar veire. Un darrièr poton e los Ribieiròls totes sols se n'anèron cap a l'ostal. Al Carrelièr un aigaci* lor tombèt dessús. Tronava e liuçava, e de pluèja a ferradats.


Nòstres galavards s'abriguèron benlèu mai d'una ora darrièr la glèisa contra la paret. En aval pels travèrses, Viaur bramava que se deviá conflar.


La tronada passèt. Lo cèl s'esclarciguèt qualque brigat. Entremièg las nívols un retalh de luna vièlha sortiguèt lo nas.

Los vint-e-dos joves tornèron davalar per a carral. Arribèron a la Calquièira. D'aquel temps i aviá pas de pont. Per traversar caliá gasar Viaur. Òc, mas las aigas èran montadas e lo ronfle s'afortissiá ; Los vint-e-dos joves se tampèron al fons de la carral.


« Tornem al Carrelièr, diguèt un.


- Montem pus naut que gasarem a Porcassés, diguèt un autre… »


« I…I….I…..I….. »


Los joves levèron lo cap. Aquí, a la broa de Viaur, un caval refrenissiá, un fòrt caval tot blanc amb la brida que pendolava. Los vint-e-dos joves se sarrèron. Lo primièr sautèt a la brida. Lo caval èra plan franc e se daissèt alisar.


« Amics, diguèt lo primièr jovent, las aigas son pas tan nautas coma creisiam. Se montàvem sul caval nos portariá de l'autre costat….

- Montem sul caval ! Cridèron totes. Montem sul caval ! ... ».


E ne montèt un. E ne montèt un autre. Darrièr, l'esquina del caval s'estirèt de dos palms… un autre jovent montèt e un autre encara. Darrièr, totjorn l'esquina del caval s'estirava coma la salsissa al trauc de l'embut…

Los vint-e-dos joves trobèron aquò tot natural. Cal dire que lo vin de Galhac encara lors esclafava las aurelhas. Totes vint-e-dos se cabrèron sul caval que venguèt talament long, talament long que mesurava mai de tres canas de cap a cuol.


« I sètz? cridèt la primièr jovent, lo que teniá la brida.


- Esperatz ! respondèt lo darrièr que se sesiá al ras de la coeta. Esperatz ! Lo meu paire m'a recomandat de me senhar cada còp que traversariái Viaur. Ieu fau le signe de la crotz…. »


E lo jovent se senhèt. Òc alara ! « A !….A !...A !...A !... ». Lo caval se demesiguèt en fum….


« Sens un signe de crotz ne negavi vint-e-dos...A !...A !….A !... » refreniguèt lo rire sauvatge.


Los vint-e-dos joves s'aplatussèron sus las pèiras dins la carral. Se tornèron levar coma poguèron. L'avián reconegut lo Drac. Jamai pus de nuèch s'atardivèron...

